
OBJEKSIONE MBI KUSHTETUTSHERINE E NENIT 248
TË KODIT PENAL DHE NEVOJËN E NDRYSHIMIT TE
TIJ SI I PAPAJTUESHËM ME KUSHTETUTËN E
REPUBLIKËS SË SHQIPËRISË DHE ME KONVENTËN
EVROPIANE TË TË DREJTAVE TË NJERIUT .

e kuadër te debatit per përafrimin e legjislacionit te
brendshëm me atë te BE dhe te përmbushjes se detyrimeve
ndërkombëtare te marre përsipër nga Shqipëria me
nënshkrimin e Konventës Evropiane te te Drejtave te
Njeriut e Lirive Themelore;
Ne përmbushje te objektit te veprimtarisë se QSHRT1 dhe
advokimit për mbrojtjen, konsolidimin e përparimin e
vlerave demokratike te shoqërisë sonë,
Duke menduar se do te kontribuoje sado pak ne procesin e
përafrimit te legjislacionit me “acquis communautaire”,

QSHRT paraqet Objeksione mbi legalitetin e dispozitës se
nenit 248 të Kodit Penal nga kënd vështrimin e të drejtës
kushtetuese të mbrojtjes së lirive e të drejtave themelore; të
jurisprudencës se Gjykatës Europiane të të Drejtave të
Njeriut (GJEDNJ) e të Gjykatës tone Kushtetuese dhe te
krahasimit te saj me legjislacionin e përparuar
bashkëkohor.

Nga analiza e bere konstatohet se kjo normë ligjore nuk
është në përputhje me Kushtetutën dhe me Konventën
(KEDNJ) sepse formulimi i saj bie ndesh me nenin 29 (1) të
Kushtetutës dhe 7 (1) të Konventës.

Analiza fokusohet ne elementet e qartësisë, te saktësisë e të
parashikueshmerise se ligjit, të cilat i mungojnë nenit 248
të Kodit Penal duke e bërë atë të jete ne kundërshtim me
Kushtetutën dhe me Konventën.

Nga veprimtaria e organeve te zbatimit te ligjit, ne aplikimin
e nenit 248 te Kodit Penal, vërehet nje protagonizem
ekstrem, qe konsiston ne interpretimin subjektiv personal te
këtij ligji nga zyrtaret e këtyre organeve ( polic, prokuror,
gjyqtar).

1 Qendra Shqiptare per Rehabilitimin e Tortures (QSHRT) ,www.arct.org

Vlerësuar nga fakti se niveli profesional juridik i këtyre
subjekteve është akoma larg se qeni ne standarde te
kënaqshme si dhe nga fakti se zbatimi i ligjit penal e ka te
ndaluar interpretimin subjektiv te tij jashtë kornizave ligjore
te përkufizimit te veprës penale, arrihet lehte ne
përfundimin se demi i shkaktuar nga kjo mënyre e
funksionimit te këtyre organeve është i jashtëzakonshëm
qofte ne mosrespektimin lirive e te drejtave themelore te
shtetasve ashtu edhe ne veprimtarinë shtetërore dhe ne
dhënien e drejtësisë.

Neni 248 i Kodit Penal, ka pak ose aspak ndryshim nga
dispozita analoge e Kodit penal te epokës se diktaturës,
duke qene kështu prototip i reminishencës se legjislacionit
te shkollës sovjetike, e pa kapërcyer ende nga legjislacioni
ynë penal ne fuqi.

KUADRI YNE KUSHTETUES DHE JURISPRUDENCA E
GJEDNJ
Kushtetuta ne nenin 29 (1) të saj thotë: “Askush nuk mund
të akuzohet ose të deklarohet fajtor për një vepër penale, e
cila nuk konsiderohej si e tille me ligj ne kohen e kryerjes se
saj, me përjashtim të veprave, të cilat ne kohen e kryerjes se
tyre, përbënin krime lufte ose krim kundër njerëzimit sipas se
drejtës ndërkombëtare”.

Konventa ne nenin 7 (1) të saj thotë: “Neni 7 – Nuk ka
dënim pa ligj. 1. Askush nuk mund të dënohet për një veprim
ose mosveprim që ne çastin kur është kryer nuk përbënte
vepër penale sipas se drejtës kombëtare ose ndërkombëtare.
Po ashtu nuk mund të jepet një dënim me i rende se ai që
është i zbatueshëm ne çastin kur vepra ka qene kryer.”-
parim ky i njohur ndryshe si:“nullum crimen sine lege,
nulla poena sine lege”.

Kodi Penal ne nenin 1(a) thotë: “Kodi penal bazohet ne
parimet kushtetuese të shtetit të se drejtës... .Zbatimi i
ligjit penal me analogji nuk lejohet."

Ne nenin (2) “Mos dënimi pa ligj”, Kodi Penal ka të shprehur
parimin “nullum crimen sine lege, nulla poena sine lege”, në
të njëjtin format si Konventa.

GJEDNJ ka një jurisprudence të pasur, nder të tjera, edhe
për interpretimin e nenit 7 të Konventës. Çështja e
shqyrtimit të gabimeve të ligjit, për paqartësi e pasaktësi
nuk është më një çështje e të drejtës penale, por është një
çështje e të drejtës kushtetuese, pasi futet në rrethin e të
drejtave e lirive themelore. GJEDNJ ne jurisprudencën e saj
nënvizon posaçërisht rëndësinë e nenit 7 të Konventës si
“element thelbësor i shtetit të së drejtës”, duke theksuar
se: “Garancia e përcaktuar në nenin 7, e cila është një
element thelbësor i shtetit të së drejtës, e zë një vend të
shquar në sistemin e Konventës për mbrojtje, siç është
theksuar edhe fakti se asnjë përjashtim nga ajo nuk është i
lejueshëm në bazë të nenit 15, edhe në rast të kohës se luftës
ose të gjendjes se jashtëzakonshme. Ajo duhet të
interpretohet dhe të zbatohet, duke u nisur nga objekti dhe
qëllimi i tij në mënyrë të tillë që të sigurojë masa mbrojtëse
efektive kundër ndjekjes arbitrare, akuzimit dhe
dënimit2..

Parimet e përgjithshme lidhur me interpretimin e Nenit 7 §
1, të përcaktuara nga Gjykata (GJEDNJ) janë si më poshtë:
3Neni 7 mishëron, inter alia, parimet se vetëm ligji mund të
përcaktojë një krim dhe të përshkruajë një dënim (nullum
crimen, nulla poena sine lege). Detyra e parë e Gjykatës tek e
fundit është për të verifikuar se në kohën kur personi i
akuzuar ka kryer aktin për të cilin ai është akuzuar dhe
ndiqet penalisht, kane qene ne fuqi parashikime të ligjit
kombëtar apo ndërkombëtar të cilat e bënin atë, një akt të
ndëshkueshëm. Me të njëjtën arsye, neni 7 ndalon, së
pari, zgjerimin e fushëveprimit të veprave ekzistuese,
të veprimeve të cilat më parë nuk kanë qenë vepra
kriminale dhe, së dyti, një sajim e interpretim të
zgjeruar të ligjit penal në dëm të të akuzuari4.,

Veprat dhe dënimet përkatëse duhet të jene të
përcaktuara qartë me ligj.5 Kjo kërkesë kënaqet kur
individi duke u bazuar ne formulimin e dispozitës

2 Shih çeshtja: SW kunder Mbretërisë së Bashkuar, gjykimi i 22 nëntor 1995,
§34, dhe çeshtja CR kunder Mbretërisë së Bashkuar, gjykimi i 22 nëntor
1995, § 32.
3 Çeshtja “Kononov kunder Latvia”, Strasbourg 4 Korrik 2008, referuar ne
Dhomën e Madhe, 26/01/2009.

4 Shih midis të tjerash çeshtja: Coëme dhe të tjerë kunder Belgjikës, § 145.
5 Shih çeshtja: Achour kunder France, § 41,ECHR 2006.

përkatëse dhe, sipas nevojës, dhe me ndihmën e
interpretimit të gjykatave është në gjendje të përcaktoje se
cilat veprime dhe mosveprime e bëjnë atë përgjegjës
penalisht6.

Kur flitet për “ligj”, neni 7 bën fjale ekzaktesisht për të
njëjtin koncept që Konventa përdor edhe ne rastet e
tjera kur përdoret ky term, një koncept i cili përfshin
“statute law” (ligjet), si dhe “case law” (jurisprudenca)
dhe nënkupton kërkesa cilësore për to, duke përfshirë
ato të pasjes qasje ne to (njohjes se ligjit) dhe qenies ne
gjendje për të parashikuar (foreseeability) ardhjen e
pasojave penale7. Megjithatë, edhe nëse ligji është
formuluar ne mënyrën me të qarte të mundshme ne të drejtën
penale sikundër ne çdo fushe tjetër të se drejtës, shmangia e
interpretimit gjyqësor është i pamundur. Gjithmonë do të ketë
çështje të dyshimta për të sqaruar apo nevoja për të
përshtatur përmbajtjen ligjit me ndryshimin e rrethanave.8

ANALIZA E NENIT 248 TE K.PENAL

A është neni 248 i Kodit Penal ne pajtim me këto parime të
lartpërmendura?

Ky nen thotë: “Kryerja ose moskryerja me dashje e
veprimeve a e mosveprimeve në kundërshtim me ligjin, që
përbën mospërmbushje të rregullt të detyrës, nga
personi që ushtron funksione publike, kur i kanë sjellë
atij ose personave të tjerë përfitime materiale ose jo
materiale të padrejta a kanë dëmtuar interesat e
ligjshëm të shtetit, të shtetasve dhe të personave të tjerë
juridikë, nëse nuk përbën vepër tjetër penale, dënohet
me burgim deri në shtatë vjet dhe me gjobë nga treqind mijë
deri në një milion lekë.”

Për te gjykuar mbi kushtetutetshmerine e nenit 248 te Kodit
Penal, ai duhet pare nen optiken e zbatimit te parimit te
ligjshmërisë , i njohur ndryshe si ”nullum crimen sine lege,
nulla poena sine lege”, qe kërkon plotësimin e:

6 Çeshtja: Cantoni kunder Frances, gjykim i datës 15 nëntor 1996, § 29).
7 Çeshtja Coëme dhe të tjerë kunder Belgjikës, § 145).
8 Çeshtja “Kononov kunder Latvia”, Strasbourg, 4 Korrik 2008, referuar ne
Dhomën e Madhe, 26/01/2009.

a) parimit ligjor lex scripta ( krimi dhe dënimi duhet te
jene bazuar ne një ligj te shkruar),
b) parimit ligjor lex certa ( krimi dhe lloji e masa e
dënimit duhet te jene përkufizuar qartazi dhe ne një
mënyrë te dallueshme.
c) parimit lex praevia (ndalimi i aplikimit te efekteve
prapavepruese)
d) parimit lex stricta (ndalimi i aplikimit te ligjit penal me
analogji)

Nga ky kënd vështrimi, rezulton se ne tërësi kjo dispozite
nuk ka saktësinë e nevojshme, qartësinë e duhur, dhe nuk
behet e mundur që individi mesatar të arrije të kuptoje e të
dije se cilat veprime apo mosveprime, e bëjnë atë përgjegjës
penalisht - kërkesë kjo thelbësore për tu spikatur ne ligjin
penal, sipas nenit 29 (1) të Kushtetutës dhe të nenit 7 (1) të
Konventës.

Kjo norme përmban shume koncepte, te pa përcaktuara e te
pa përkufizuara ne ligj, te pasakta, te pa qarta, të
pamjaftueshme për të përmbushur kërkesën standarde për
të qenë “ligj penal”, sipas parimeve që përcakton GJEDNJ.
Kjo mund të thuhet për konceptet si: “ne kundërshtim me
ligjin”; “mospërmbushje e rregullt e detyrës”; “personi që
ushtron funksione publike“; “interesa të ligjshme të shtetit”;
“përfitime jo materiale të padrejta”, “personave të tjerë
juridike”; “nëse nuk përbën vepër tjetër penale” etj.

Mbi konceptin “ligj”.

Për çfarë e ka fjalën kjo dispozite kur thotë “ne kundërshtim
me ligjin”? Si është interpretuar nocioni “ligj”nga zbatuesit
e ligjit ne praktike?

Duke përfituar nga mungesa e përkufizimit ligjor te nocionit
“ligj” per efektet e Kodit Penal, organet e zbatimit te ligjit:
policia, prokuroria dhe gjykata ne praktiken e tyre përdorin
te gjithë aktet normative qe parashikon neni 116 i
Kushtetutës, duke filluar qe nga urdhrat ,udhëzimet e deri
tek Kushtetuta.

Ky fakt tregon qarte se behet nje interpretim tepër i zgjeruar
i mundshëm i nocionit “ligj”. GJEDNJ ne interpretimin e
nocionit “ligj” (prescribed by law) për efekt të nenit 7 të
Konventës thekson se: ‘Kur flitet për “ligj” neni 7 bën

fjale ekzaktesisht për të njëjtin koncept që Konventa
përdor edhe ne rastet tjera kur përdoret ky term, një
koncept i cili përfshin “statute law”9 (ligjet), si dhe
“case law” (jurisprudencën e GJEDNJ)10.

Kushtetuta ne nenin 116 të saj ka përcaktuar hierarkinë e
akteve normative: Ne piken 1(b) ka vendosur “Ligjet”, ne
piken 1(ç) ka vendosur “Aktet normative të Këshillit të
Ministrave”. Neni 248 i Kodit Penal përdor fjalën ligj dhe jo
“Aktet normative të Këshillit të Ministrave”. Çdo interpretim
ndryshe nga ai i bere ne jurisprudencën e GJEDNJ do të
ishte interpretim për analogji.11

Edhe jurisprudenca e Gjykatës tone Kushtetuese, ka
theksuar se kur behet fjale për liritë dhe të drejtat
themelore, me ligj kuptohet ligji i nxjerre nga Kuvendi dhe
se ne te tilla raste “interpretimi i nocionit “ligj”duhet bere ne
kuptimin e ngushte të këtij nocioni”12.

Ç’farë duhet kuptuar me “mospërmbushje të rregullt të
detyrës”? (Ose çdo të thotë “përmbushje e rregullt e
detyrës”për efekt të nenit 248 të Kodit Penal?

Në Kodin Penal nuk ka ndonjë përkufizim ligjor për këtë
nocion. Lënia e këtij nocioni të padefinuar e bën atë të
paqartë, të papërcaktuar dhe krijon premisa për një
interpretim të zgjeruar të tij, siç edhe ka ndodhur ne
praktiken e organeve te zbatimit te ligjit. Në mungesë të një
përcaktimi ligjor ne ligjin penal, zbatuesit e këtij ligji gjate

9 Statute law - vullneti i shkruar i legjislaturës, i shprehur solemnisht ne
përputhje me formën e nevojshme për konstituimin e tij prej kushtetutës.
(Black’s Law Dictionary – Fifth edition”, fq 1264)
10 Shih: Çështja Coëme dhe të tjerë k. Belgjikës, § 145, ECHR 2000.
11 “Zbatimi i “përcaktimit të krimit me analogji” do të thotë që një çështje
me subjekt të caktuar, e cila nuk është e mbuluar me ligj, me analogji të
vendoset nen titullin e një rregulli ekzistues, i cili është krijuar për një çeshtje
të caktuar me një subjekt tjetër. Duke e interpretuar përkufizimin e krimit
në bazë të qëllimit të tij, dhe duke e aplikuar këtë ne një kontekst të caktuar,
e cila sipas formulimit tekstual të përkufizimit nuk është e mbuluar,
mundësia e dënimit të sjelljes zgjerohet përtej kufijve tekstual: keshtu me
analogji krijohen krime të reja.” - (“Supranational criminal law: a system sui generis”,
Nga Roelof Haveman, Olga Kavran, Julian Nicholls, Julian Nicholls;
Oxford, 2003).
12 Gjykata Kushtetuese e Republikës se Shqipërisë: Vendimi nr. 20 date
11.7.2006.

zbatimit do të bëjnë interpretimin e tij sipas bindjes se tyre,
dhe sigurisht që mënyra e vetme për ta bërë atë është
përdorimi i “analogjisë”duke kapërcyer caqet e ligjit. Siç
dihet analogjia është e ndaluar me ligj.13 Lënia pa
përcaktuar në legjislacionin penal i këtij nocioni, vjen në
kundërshtim me parimet e përcaktuara nga GJEDNJ se:
“neni 7... ndalon: se pari, zgjerimin e fushëveprimit të
veprave ekzistuese, të veprimeve të cilat më parë nuk
kanë qenë vepra kriminale dhe, së dyti, një sajim e
interpretim të zgjeruar të ligjit penal në dëm të të
akuzuarit, …(shih, midis të tjerash, Çështja “Cowme dhe të
tjerë k. Belgjikës”, § 145, ECHR 2000 VII).

E njëjta gjë mund te thuhen edhe për togfjalëshin: “interesa
të ligjshme të shtetit”.

Ky përcaktim është kaq i gjere dhe elastik sa në të mund të
përfshihet çdo shkelje, që ka lidhje me fjalën shtet dhe
mundësia e arbitraritetit nga organi i akuzës për akuzim,
ndjekje e fajësim të njerëzve të pafajshëm është e
pakufizuar, ç’ka e bën atë të jetë jo ne përputhje me nenin
29 (1) të Kushtetutës dhe me nenin 7 (1) të Konventës
sepse, siç nënvizojnë shume konstitucionaliste dhe
kriminologe te shquar, për arsyen se vjen ne kundërshtim
me detyrimin që shtetet anëtare me nënshkrimin e
Konventës, kane marre përsipër “për të favorizuar sigurinë
mbi elasticitetin ne përkufizimin e krimit”14 e për të
mbrojtur “thelbin e parimit “nullum crimen”15, që shpreh ky
nen.

Çfare duhet kuptuar me togfjalëshin “personi që ushtron
funksione publike”?

Ne lidhje me paqartësinë dhe pa saktësinë e këtij nocioni
referojmë ne librin “Komentari i Kodit Penal të Republikës
së Shqipërisë”, te Prof. Dr. Ismet Elezi, Prof. Dr. Skënder

13 Neni 1 ( c ) i Kodit Penal thotë: “Zbatimi i ligjit penal me analogji nuk
lejohet”. Konventa ne nenit 7 thotë: “ Nuk ka dënim pa ligj. Askush nuk
mund të dënohet për një veprim ose mosveprim që ne momentin kur është
kryer nuk përbente vepër penale, sipas se drejtës e brendshme ose
ndërkombëtare..”
14 Shih ne: Marc Ribeiro “Limiting arbitrary powers: The Vagueness
Doctrine in Canadian Constitutional Law”, fq.18.
15 Po aty.

Kaçupi dhe Prof. As. Dr. Maksim R. Haxhia, të cilët duke
komentuar mbi parimin e “Saktësisë, e qartësisë së
normave penale juridike” të Kodit Penal, nënvizojnë se : “Në
disa nene... flitet për “punonjës të ngarkuar me funksion
publik”, pa u referuar ndonjë akti ligjor e nënligjor, i cili bën
përcaktimin se kush janë këta punonjës me funksion publik.
Në çdo ligj penal pranohet rezerva ligjore, por ajo i
nënshtrohet parimit taksativ, përcaktimit të saktë.
Kërkesa për përcaktime të qarta e të sakta të
formulimit të dispozitave është me rendësi të dorës se
pare edhe për ligjet të cilave u referohet dispozita
penale e bardhe (blankete).”16 I shkruar me qartësi të
pamjaftueshme dhe ne një mënyrë jo të sakte është edhe
togfjalëshi “përfitime materiale dhe jo materiale të padrejta”.

Kodi Penal nuk ka një përkufizim ligjor të shkruar qe
shpreh nocionet: “përfitim i drejte” apo “përfitim të padrejte”;
Kur është ai “përfitim i padrejte moral”etj, veçse per to
mund te hamendësohet e te abstragohet duke përdorur
analogjinë, që është ne kundërshtim me ligjin.

I pasakte, i papërcaktuar dhe i paqarte është edhe
togfjalëshi “nëse nuk përben vepër tjetër penale”. Ligji Nr. 10
279, date 20.5.2010 “Për kundërvajtjet administrative”, ka
për objekt kundërvajtjet administrative, si një vepër e kryer
me faj, ne kundërshtim me ligjin ose aktet nënligjore, me
veprim apo mosveprim dhe për të cilin parashikohet një
dënim. Objekti i këtij ligji ne varësi te qëndrimit subjektiv te
nëpunësit te zbatimit te ligjit, sfumohet nga përmbajtja e
nenit 248 të K.Penal, përkatësisht togfjalëshi “nëse nuk
përben vepër tjetër penale”, duke i lënë duar të lira organit
te zbatimit te ligjit për çdo rast të kriminalizoje edhe
kundërvajtjet administrative, po të marrim ne konsiderate
edhe faktin se Kodi qëndron në hierarkinë e akteve
normative më lart se ligji17 i thjeshtë dhe ka paritet. Ky efekt
i papërcaktuar i këtij togfjalëshi dhe paqartësia e pa
saktësia e tij, zgjeron fushëveprimin e kësaj vepre penale
arbitrarisht. Pare nen dritën e parimeve të
jurisprudencës se GJEDNJ të cituara me lart, ky nen për
këtë shprehje vjen kundërshtim me parimin “nullum crimen

16 Prof.Dr.Ismet ELEZI,Prof.Dr.Skender KACUPI,Prof.As.Dr.Maksim
R.Haxhia “Komentari i Kodit Penal të Republikës se Shqipërisë”, Tirane
2009, fq. 32.
17 Neni 116 i Kushtetutes.

sine lege”e për rrjedhoje edhe me nenin 29 (1) të
Kushtetutës dhe me nenin 7 (1) të Konventës si dhe përbën
cenim flagrant të parimit kushtetues të sigurisë juridike.
Lenia pa përcaktuar me ligj i koncepteve themelore baze te
nenit 248 te Kodit Penal, si dhe ideja se këto koncepte te
paqarta e te pasakta “duhet te sqarohen nga Kolegjet e
Bashkuara te Gjykatës se Larte”, nuk është ne përputhje me
nenin 29 te Kushtetutës dhe nenin 7 te Konventës, sepse:
1. do te ndodheshim përpara një zbatimi retroaktiv te
ligjit penal (pas ndodhjes se krimit) duke ‘krijuar një krim te
ri’, ne kundërshtim me parimin ‘’nullum crimen sine lege”.

2. do te gjendeshim përpara precedentit penal “case law”,
pak i natyrshme për tipin e te drejtës kontinentale (civil law)
nga e cila anon sistemi i te drejtës penale ne Shqipëri. Për
me tepër, kur vete vendet e sistemit te ashtuquajtur
“common law”, ne respekt te zbatimit te parimit “nullum
crimen sine lege”, ne praktiken e tyre te sotme kane hequr
dore totalisht nga zbatimi i “case law”, ne përkufizimin e
përcaktimin e krimit, duke ju përmbajtur parimit se vetëm
ne kushtet e përcaktuara ne mënyre strikte ne ligj mund te
ngrihet akuze e te ndiqet individi, siç psh. është vepruar ne
SHBA. Tashme deklarohet se ne SHBA koha e “common
penal law“ ka përfunduar 18. Ligji penal ne SHBA tashme
behet nga legjislatori dhe jo me nga gjykatat nëpërmjet
opinioneve te gjyqtareve dhe s’ka arsye te jete ndryshe ne
vendin tone.

E njëjta gjë mund te thuhet edhe për shumicën e vendeve
me tradita te sistemit “civil law”.

Ne ndryshim nga ky trend, neni 248 Kodit Penal me
ndryshimet e herëpashershme te tij, ka shkuar ne kah
te kundërt. Megjithëse ne jemi një vend me tradite
diktatoriale te sistemit shoqëror dhe te ligjit penal,
aktualisht me zbatues te ligjit qe vlerësohen gjerësisht te
kenë nivel jo fort “te lakmueshëm” profesional për te
interpretuar ligjin, pa përmendur faktorë te tjerë extra
ligjore ndikues, krijohen hapësira te pakufizuara te
interpretimit abuziv te ligjit penal si ne rastin e nenit 248 te
Kodit Penal, duke rrëshqitur keshtu ne “traditën e vjetër
sovjetike”19.

18 Markus D. Dubber, Reforming American Penal Law, 90 J. Crim. L. &
criminology 49 at 50 (1999).

19 Shih si ne referencen nr. 35.

Natyra e paqarte dhe e pasakte e këtij neni, godet thelbin e
parimit te ligjshmërisë se ligjit penal te deklaruar ne nenin
29 te Kushtetutës, nenin 7 te Konventës dhe ne nenin 2 te
Kodit Penal dhe ne akte te tjera ndërkombëtare te
detyrueshme e te pranuara nga vendi ynë. Cenimi i kësaj
ligjshmërie, është ne thelb cenim i lirisë se individit, po ti
referohemi parimit : “çdo gjë qe nuk është e ndaluar me ligj,
lejohet”20. Ky parim i deklaruar mbron te drejtat e njeriut ne
radhe te pare pavarësisht nga mënyra dhe cilësia se si
është bere ligji.

Cenimi i parimit te ligjshmërisë ne aspektet themelore te tij,
sidomos ne atë te pasjes se një përcaktimi te krimit me ligj
te nxjerre nga legjislativi (lex scripta), dhe saktësinë e
qartësinë e tij (lex certa) për te mos lejuar interpretim
arbitrar subjektiv e për analogji nga zbatuesi i ligjit, shihet
sot nga doktrina dhe jurisprudence edhe si “cenim i rende i
parimit te ndarjes se pushteteve dhe te parimit te garantimit
te lirisë se individit”21. Parimi i ndarjes se pushteteve është
pare gjerësisht si garanci e mbrojtjes se lirive te individit, ne
ketë aspekt, ligji penal duhet te jete i përcaktuar vetëm ne ligj
- siç konkludon ne një vendim te saj Gjykata Kushtetuese
Gjermane22.

Neni 29 i Kushtetutës kërkon qe krimi te përkufizohet me
ligj te parlamentit dhe jo te lejohet qe një organ ekzekutiv
i tille si prokuroria apo një organ gjyqësor si gjykatat e
shkalles se pare etj, te lejohen te bëjnë interpretime
retroaktive (me fuqi prapavepruese) e te sajojnë “krime te
reja” pas ndodhjes se fakteve, siç ka ndodhe praktikisht me

20 Shih: “Draft Outline of an International Bill of Human Rights”, neni.
25, UN Doc. E/CN.4/21, Annex A, fq. 17. Dokumentet e Draft Outline,
UN Doc. E/CN.4/3/Add.1 at 314-18 tregojne qe nga viti 1946, shume
shtete kishin perfshire ne Kushtetutat e tyre kete parim.
21 Shih ne: Machteld Boot, “Genocide, Crimes Against Humanity, War
Crimes: Nullum Crimen Sine Lege And The Subject Matter
Jurisdiction Of The International Criminal Court”, paragrafi. 80, faqe 95
(Oxford: Intersentia, 2002), qe ka cituar: Gjykata Kushtetuese Gjermane -
BVerfGE 49, 89, 125, dhe V. Krey, “Studien Zum Gesetzesvorbehalt Im
Strafrecht”: Eine Einführung In Die Problematik Des Analogieverbots
211ff. (Berlin: Duncker & Humblot, 1977).

22 Po aty.

interpretimin e nenit 248 te Kodit Penal ne proceset penale,
atribute te cilat janë ekskluzivitet i legjislativit.

Praktika e aplikimit te nenit 248 të Kodit Penal në tërësi,
tregon se ne mënyre konstante behet “interpretim i zgjeruar i
ligjit”. Ne pjesën me te madhe te rasteve organet e zbatimit
te ligjit për të provuar elementet e veprës penale specifike të
parashikuar nga neni 248 i Kodit Penal, referon (delegohet e
mbështetet) në dispozita deklarative kushtetuese qe
perbejne “parime te përgjithshme blankete”, si p.sh ne
dispozita te tilla si: nenet 3, 15 te Kushtetutës dhe te neneve
9, 10 te Kodit te Procedurave Administrative etj.

Duhet thënë se njihet gjerësisht sot nga doktrina penale e
sistemit kontinental te se drejtës (civil law) se ekziston një
lidhje e ngushte midis interpretimit te gjere te ligjit penal
dhe analogjisë, “duke krijuar qe te dyja mundësinë e
krijimit te krimeve me efekte prapaveprues”23.

Përdorimi i dispozitave deklarative dhe i parimeve të
përgjithshme kushtetuese, apo i atyre të K. P.
Administrative, për inkriminimin e një veprimi ne kuadër te
provimit te nenit 248 et Kodit penal, përbën nje zgjerim të
pakufizuar të veprimit të këtij neni si dhe interpretim tepër
të zgjeruar të nocionit “shpërdorim i detyrës”, që të çon në
mënyrë të pashmangshme ne zbatim të ligjit për analogji.
Zbatimi i kësaj praktike i jep “diskrecion funksional”organit
të zbatimit te ligjit që të krijoje “krime të reja”, “ex post facto”
si dhe të përzgjedhë arbitrarisht personat që ky organ do të
përndjekë e akuzojë.

Kjo metode qe vërehet rëndom ne praktiken e prokurorisë
shqiptare dhe te gjykatave tona, është i rrezikshëm për
parimet e shtetit të së drejtës dhe ne kundërshtim me
jurisprudencën e GJEDNJ, e cila ka nënvizuar se: “neni 7 (i
konventës – shen. im) ndalon, së pari, zgjerimin e
fushëveprimit të veprave ekzistuese, ... dhe, së dyti, një
sajim e interpretim të zgjeruar të ligjit penal në dëm të
të akuzuarit, …(shih, midis të tjerash, çështja: Coëme dhe
të tjerë k. Belgjikës, no.32492/96, 32547/96, 32548/96,
33209/96 dhe 33210/96, § 145, ECHR 2000 VII), dhe se:

23 Po aty, §90, faqe 106.

“… një vepër penale dhe dënimi i caktuar për te duhet
te jene te përcaktuara qarte ne ligj”24

Kapërcimi qe organet e zbatimit te ligjit bëjnë ne praktike
nga përmbajtja e nenit 248 te Kodit Penal, tek dispozitat e
ligjeve qe përmbajnë parime te përgjithshme blankete te se
drejtës (bie fjala ne nenet nenet 3, 15 te Kushtetutës dhe te
neneve 9, 10 te Kodit te Procedurave Administrative etj),
ndodh prej defektit te kësaj dispozite penale
(paqartësisë,pasaktësisë dhe te pamundësisë objektive te
kualifikimit te veprës penale te pretenduar) për shkak te
interpretimit te zgjeruar qe behet shpesh nga prokuroria me
pasoje sajimin e një vepre penale te re ”ex post facto“.

Aplikimi i parimeve te përgjithshme te se drejtës për vepra
penale te caktuara, te zakonshme, vjen ne kundërshtim me
thelbin e parimit te ligjshmërisë ne te drejtën penale dhe me
nenin 7 te Konventës dhe 29 te Kushtetutës. Ky fenomen
është një analogji e kulluar ne zbatimin e ligjit.

Edhe doktrina e të drejtës penale e ka konstatuar dhe
paralajmëruar me kohe paqartësinë e pasaktësinë e këtij
neni dhe pasojat që mund të vijnë prej tyre. Neni 248 i Kodit
Penal, ka ndryshuar disa here25që ne fund te fundit nuk
tregon ndonjë gjendje te sigurisë juridike, por qe ka ndikuar
qarte ne shtimin e paqartësitë ne përkufizimin e kësaj vepre
penale.

Duke ju referuar këtij neni Prof. Ismet Elezi ka konstatuar
se “...praktika e zbatimit të nenit 248 të K.Penal... tregoi se
formulimi i atij neni është i paqarte e për rrjedhoje ishin lejuar
edhe shtrembërime ne interpretimin dhe zbatimin e tij”26,
duke konkluduar për nevojën e riformulimit të tij
“...ndryshe, me qarte e me sakte27”. Me tej ai shprehet se:
“Mirëpo, për arsye që nuk dihen botërisht, përsëri formulimi i
nenit 248 të Kodit Penal u ndryshua me ligjin nr. 9275 date
16.9.200428,....”. Po ky autor duke ju referuar termave të

24 GJEDNJ: Bakaya & Okçuoğlu v. Turkey, no. 23536/94 and 24408/94.  
25 Shih për me të për neni 21 i ligjit nr. 9275 date 16.9.2004 dhe nr. 9686
date 26.2.2007.
26 Shih “ Ismet Elezi, “E drejta Penale” (pjesa e posaçme) Tirane, 2007, fq
439
27 Po aty.
28 Po aty.

rinj, të papërcaktuara me ligj, që u futen në dispozitivin e
këtij neni, arrin ne përfundimin se për këto terma “...mbetet
për tu sqaruar e përcaktuar nga Kolegjet e Bashkuara,
ndryshe do të bëhen interpretime subjektive ne shkelje
të interesave të shtetit, të shtetasve dhe të personave
juridike”29, ndonëse edhe Kolegjet e Bashkuara nuk mund
te bëjnë përkufizime te krimit apo te sajojnë krime te reja
“ex post facto” 30, për me tepër ne kushtet e sotme te
abandonimit te “case law” ne ceshtjet penale edhe nga
vendet me tradite te sistemit “common penal law”.

Paqartësia, pasaktësia e pa parashikushmëria nga te cilat
karakterizohet përmbajtja e nenit 248 të Kodit Penal, është
pasoje edhe e procesit legjislativ të përgatitjes e miratimit të
ligjit nr. 9275 date 16.9.2004 “Për disa shtesa e ndryshime
ne ligjin nr. 7895 date 27.1.1995, “Kodi Penal i Republikës e
Shqipërisë”, të ndryshuar.

Ne nenin 22 të këtij ligji është bërë ndryshimi i nenit 248 të
Kodit Penal, në formën që është sot ne fuqi.

Nga nje studim i Relacionit te Këshillit të Ministrave që ka
shoqëruar projektligjin31, konstatohet se në asnjë rresht të
tij nuk përmendet se përse lindi domosdoshmëria e këtij
neni? Sa është përputhshmëria e tij me Kushtetutën dhe me
Konventën?,

Cili model legjislativ penal është konsideruar për
përkufizimin e “shpërdorimit të detyrës”? - pra nëse ka
patur studim krahasues për të?, Cilat kane qenë efektet
negative të formulimit të mëparshëm të nenit 248 nga
praktika gjyqësore? – detyrime këto për tu përmbushur
sipas ligjit nr. 9000 date 30.1.2003 “Për organizimin dhe
funksionimin e Këshillit të Ministrave”.

Për ironi te rastit, asnjë nga 35 nenet e ndryshuara të Kodit
Penal me këtë ligj, nuk është përmendur e sqaruar ne
relacionin prej 4 (katër) fletësh që ka shoqëruar projekt
ligjin ne Kuvend. Relacioni ne vend te nje analize te
hollësishme me karakter teknik, rezulton te ketë pas vetëm
nje karakter propagandistik pa asnjë shpjegim teknik ligjor.

29 Po aty, faqe 433.
30 Shih referencen nr. 14.
31 Arkivi i Kuvendit, Praktika nr. 1643, date 22.6.2004.

Edhe ne seance plenare te miratimit te këtij ligji ne Kuvend,
nuk ka pas ndonjë debat për të, por projekti i ligjit është
miratuar ashtu siç është paraqitur nga Këshilli i Ministrave.

Nga nje analize gjuhësore dhe interpretim i shpejte
gramatikor e sintaksor mbi nenin 248 te Kodit Penal,
rezulton se kjo norme (neni 248) është shkruar ne
kundërshtim me rregullat gramatikore e sintaksore të
gjuhës shqipe. Kështu vërehet se, ndër të tjera, ka edhe dy
gjymtyrë homogjene, respektivisht gjymtyrët: “Kryerja ose
moskryerja” dhe “veprimeve a e mosveprimeve”, të cilat janë
të bashkuara nga lidhëzat “ose” dhe “a”. Lidhëzat “ose” dhe
“a”, sipas “Fjalorit të Gjuhës së Sotme Shqipe”, ”përdoren
për të lidhur dy gjymtyre të një fjalie ose zevendesojne njëra
tjetrën”32.

Me fjale të tjera sipas këtij neni, rregullat gramatikore e
sintaksore të shqipes e lejojnë plotësisht që nga dispozitiv i
këtij neni të dale edhe rregulli si vijon: “Moskryerja me
dashje e mosveprimeve ne kundërshtim me ligjin, që përbën
mospërmbushje të rregullt të detyrës,.....”, qe siç shihet
përbën një nonsens juridik e logjik por që ligji ynë
fatkeqësisht e ofron si mundësi ligjore.

Devijimin nga rregullat e gjuhës shqipe e dëshmon edhe
gjatësia kilometrike e normës, e cila përfshin mbi 86 fjalë e
karaktere, që e bëjnë normën (nenin 248) jo me një norme
juridike penale, por një “ese” penale, të pakuptueshme, të
paqarte dhe të pasaktë.

Gjithashtu mos koordinimi i rendit sintaksor kryefjale –
kallëzues, distanca shume e largët midis tyre, sjell si pasoje
dështimin e frazës ne përcjelljen e mesazhit të saktë e të
qartë tek lexuesi apo edhe prodhimin e frazave të
pakuptimta, cilësi këto që e bëjnë një normë ligjore të jetë
në kundërshtim me parimin e ligjshmërisë dhe me parimet
e interpretimit të jurisprudencës së GJEDNJ të nenit 7 të
Konventës, pra në kundërshtim edhe me nenin 29 (1) të
Kushtetutës.

32 Fjalor i Gjuhës se Sotme Shqipe, Botim i Akademisë se Shkencave,
Tirane 1980, fq.1.

Shkrimi i këtij neni është bërë në kundërshtim edhe me
rregullat e shkrimit ligjor, duke sjellë pasojat e
lartpërmendura. Manuali i shkrimit ligjor rekomandon që
gjatë shkrimit të ligjit/normës ligjore “fjalitë duhet të jenë të
shkurtra dhe të qarta” dhe “çdo fjali të përmbajë një numër të
kufizuar konceptesh”33.Qëllimi i kësaj analize gramatikore të
shpejtë, nuk është thjesht analizë “per se”, por si pjese e
argumentit dhe ne një linjë me atë të jurisprudencës së
GJEDNJ, sipas të cilës: “Kërkesa që një përkufizim ligjor të
hartohet sa më saktë të jetë e mundur është pjesë përbërëse
e parimit të përcaktuar në nenin 7(1) të Konventës. Ky kriter i
shërben si qëllimit për t’i mundësuar individit të dijë se cilat
veprime apo mosveprime do ta bëjnë atë përgjegjës por ka si
qëllim kryesor që ti sigurojë individit një mbrojtje
individuale të përshtatshme kundër arbitraritetit të
akuzës34.

Është me vend te nënvizohet se dispozita e nenit 248 te
Kodit Penal, është prototip i reminishencës te te drejtes
penale diktatoriale te regjimit te kaluar.

Ne nenin 106 te ligjit nr. 5591 date 15.06.1977, “Kodi Penal
i Republikës Popullore Socialiste te Shqipërisë”, te
ndryshuar me ligjin nr. 6300 date 27.03.1981 parashikohej

: “Shpërdorimi i detyrës : - Kryerja me dashje e veprave qe
janë ne kundërshtim me përmbushjen rregullt te detyrës
shtetërore a shoqërore, ose moskryerja me dashje e detyrës,
kur kane sjelle ose dihej se mund te sillnin pasoja te renda te
interesave shtetërore, shoqërore ose te drejtave dhe
interesave te ligjshme te shtetasve dënohet: Me riedukim
nëpërmjet punës ose me heqje te lirisë gjer ne dhjete vjet.”

33 “Manual i Hartimit të ligjeve – Një guide për procesin legjislativ ne
Shqipëri”, Botim i Misionit Europian të Asistencës për Sistemin Shqiptar
të Drejtësisë ” EURALIUS”, Tirane 2007, faqe 93.

34 (Çështja Kokkinakis k. Greqisë, § 50).
34 Çeshtja “Liivik v. Estonia”, 25 Qershor 2009, §.97.
33 Po aty.
34 Po aty

Duke pare evoluimin e Kodit Penal përpara vitit 90 dhe pas
tij vërehet se përmbajtja e nenit qe parashikon
“Shpërdorimin e detyrës” ka ardhur e njëllojte deri ne ditët e
sotme e nuk ka ndryshuar. Dihet se ky nen është përdorur
nga regjimi diktatorial per te dënuar e mënjanuar
kundërshtaret e këtij regjimi duke shfrytëzuar për këtë
qellim tiparet e tij te paqartësisë, pasaktësisë etj. Ky
fenomen ka rrezik te përsëritet dhe ne kohen e
“demokracisë” e te kthehet ne mjet represiv, te
pakontrolluar ne dore te organeve te zbatimit te ligjit e te
personave te papergjgjeshem kundër shtetasve te
pambrojtur pikërisht për cilësitë e paligjshme qe ka ky nen.

Nga praktika e vendeve te Evropës Lindore, me te cilët kemi
pasur nje te drejte penale - lexo Kod Penal - qe buronte nga
e njëjta shkolle e njëjta familje politike, është me vend te
veçohet praktiken e Estonise për sa i përket trajtimit te
nenit “ Per shpërdorimin e detyrës” ne Kodin Penal te këtij
vendi.

Sipas këtij kodi shpërdorimi i detyrës është përcaktuar se:
“Neni 161 – Shpërdorimi i detyrës zyrtare “ "Shpërdorimi me
dashje nga një zyrtar i detyrës zyrtare të tij apo saj, në qoftë
se ajo shkakton dëme të mëdha te drejtave ose interesave te
mbrojtura me ligj te personit, ndërmarrjes, agjencisë
organizatës ose interesave te shtetit, dënohet me gjobë ose
deri në 3 vjet burg. "

Ne 1 Shtator 2002 Kodi Penal i këtij vendi u zëvendësua me
nje Kod te ri Penal (Karistusseadustik), ne te cilin ‘ inter alia”
parashikohet: “Neni 289 – Shpërdorimi i detyrës zyrtare: -
"Shpërdorimi me dashje nga një zyrtar I detyrës zyrtare te
tij/saj me qëllim për të shkaktuar dëme të konsiderueshme,
ose nëse dëmi I konsiderueshëm I është shkaktuar të
drejtave te mbrojtura me ligj apo interesave te një personi
tjetër apo të interesave publike, dënohet me gjobë ose deri
në tre vjet burgim. "

“Me një amendament ligjor…që ka hyrë në fuqi më 15 mars
2007, neni 289 i Kodit Penal ( Estonez) u shfuqizua.
Memorandumin shpjegues i përgatitur nga Ministria e
Drejtësisë, ....deklarohet se përkufizimet e gjera dhe te
paqarta te elementeve të nevojshme të veprës penale ishin në
konflikt me parimin e përgjithshëm të sigurisë ligjore dhe me



QSHRT / ARCT
Rr. Kont Urani, no. 10, Tirana, ALBANIA

Tel: + 355 42 256 522 Fax: +355 42 239 121
Email: arct@albmail.com Web: www.arct.org

ARCT
Albanian

Rehabilitation
Centre for

Trauma & Torture

QSHRT
Qendra

Shqiptare
e Rehabilitimit të

Traumës & Torturës

Dekoruar nga
Presidenti i Republikës së Shqipërisë,

me
“Medaljen e Mirënjohjes”

Decorated by
the President of Republic of Albania

with the
“Medal of Honor”

parimin “nullum crimen sine lege” të përcaktuar në
Kushtetutë (respektivisht neni 13 § 2 dhe 23,).

Ai ripërsërit faktin se nje person duhet te ketë
mjaftushmërisht te qarte se çfarë lloj sjelljesh të ligjshme
priten prej tij ose saj dhe ne cilat rrethana kjo mënyre sjelljeje
shkakton pergjegjesine e tij/saje.

Referenca është bërë gjithashtu edhe ne interpretimin e nenit
7 § 1 të Konventës nga Gjykata Evropiane për të Drejtat e
Njeriut, sipas të cilës elementet e nevojshme të një vepre
penale duhet te jene të përcaktuara qartë në ligj (shih Veeber
v Estonia (nr. 2 ), nr. 45771/99, § 31, ECHR 2003-I).

Një arsye tjetër e dhënë në memorandumin shpjegues për
shfuqizimin e nenit 289 të Kodit Penal ishte se vlerësimi i
rëndësisë së dëmit jo pasuror të shkaktuar nga shpërdorimi i
detyrës zyrtare, të bërë nga një gjykatë në mënyrë
retroaktive përbënte një vendim të pakufizuar (diskrecionar).

Kështu, mund të jetë e vështirë qe një zyrtar, duke u bazuar
ne parimet e përgjithshme te se drejtës të parashikoje në
kohën e kryerjes së veprës, nëse demi jo pasur i shkaktuara
prej tij ose saj mund të, konsiderohet si "i rëndësishëm" për
qëllimet e Përkufizimit te veprës se shpërdorimit te detyrës
zyrtare.

Prandaj, në kohën e kryerjes së veprës nuk mund të jetë e
mundur të parashikohet me siguri të mjaftueshme nëse
shpërdorimi i detyrës zyrtare ne nje rast te veçante,
shoqëruar me dëme jo pasurore, është e dënueshme si një
vepër penale apo jo. Kështu, sipas memorandumit, mund të
konkludohet se në rastin e një përkufizimi të turbullt të një
vepre, ekziston rreziku qe ndonëse dëmi mund të
konsiderohet të jetë shkaktuar vetëm për arsye te shkeljes se
nje rregulli, në parim, kjo bën të mundur qe të ngrihet akuza
kundër nje personi zyrtar për çdo lloji shpërdorimi te ndodhur
gjate detyrës. Gjithashtu vlerësimi i shtrirjes së dëmit në
rastet individuale është konsideruar se ka shkaktuar
probleme.”35

Ne kodin penal estonez deri ne vitin 2002 neni qe
parashikonte shpërdorimin e detyrës zyrtare kishte te

35 Çeshtja “Liivik kunder Estonia”, 25 Qershor 2009, §78, §83, §84.

njëjtën përmbajtje me nenin 248 te Kodit tone Penal. Por
ligjvënësit e këtij vendi, duke e konsideruar këtë nen si nje
“ligj te epokës dhe te shkollës penale sovjetike” , e kane
shfuqizuar atë duke bere modifikimet e duhura te Kodit
Penal.

Ky evoluim është përshkruar ne mënyre te detajuar ne
Vendimin e GJEDNJ ne çështjen “Liivik kundër Estonia”,
datë 25 Qershor 2009. Ne këtë vendim GJEDNJ ka
konstatuar shkeljen e nenit (7) të Konventës, për shkak se
neni përkatës i shpërdorimit të detyrës ne Kodin Penal
estonez, ka rezultuar i paqartë, i pasaktë, i pa
parashikueshëm dhe ambiguid, “... i trashëguar nga ish
sistemi ligjor sovjetik”36 e jo në përputhje me “shtetin e së
drejtës” dhe me “...kushtet komplet të reja të ekonomisë së
tregut”37.

Ngjashmëria identike e kësaj norme ligjore të Kodit Penal
estonez me nenin 248 të Kodit tone Penal, përcakton edhe
ngjashmërinë ne tipare e cilësitë negative e pasojat qe
prodhojnë për shkak te origjinës se tyre të përbashkët.
Analiza e GJEDNJ e bërë në këtë çështje ka vlere për te
konstatuar se edhe neni ynë respektiv qe përcakton
“Shpërdorimin detyrës”, me nr. 248 i Kodit Penal, nuk
përmbush standardet e kërkuara nga KEDNJ.

Republika e Shqipërisë si shtet pale nënshkrues i KEDNJ,
detyrohet te beje ne legjislacionin e saj te brendshëm
ndryshimet e nevojshme “..për te siguruar ekzekutimin e
angazhimeve te marra”38.

Parimi i ligjshmërisë, thelbi i te cilit është i mishëruar ne
nenin 29 te Kushtetutës dhe nje nenin (7) te Konventës, ka
impakt te drejtpërdrejte edhe ne nenin (6) te Konventës , “E
drejta për nj proces te rregullt”. Ne këto kushte analize
institucionale e ligjshmërisë se nenit 248 te Kodit Penal dhe
përputhja e tij me frymën e Kushtetutës dhe me aktet
ndërkombëtare te detyrueshme per tu zbatuar nga vendi
ynë, behet imperativ.

36 Po aty, §97.
37 Po aty, §97

38 Shih Çeshtja: De Becker kunder Mbreterise se Belgjikes, 27 Mars 1962.
(Seria A nr.4).

KONKLUZION

Nga këto Objeksione te pjesshme mbi nenin 248 te Kodit
Penal qe parashtruam, konkludojme se neni 248 i Kodit
Penal nuk përmbush kërkesat e nenit 29 (1) të Kushtetutës,
të nenit 7(1) të KEDNJ, dhe të jurisprudencës së GJEDNJ.
Për këto arsye rekomandohet shfuqizimi i tij duke bere
modifikimet përkatëse te Kodit Penal dhe sjelle këtë nen ne
standardet e ligjit penal te vendeve te përparuara evropiane.
Nje model i rekomandueshëm do te ishte kapitulli 17 (neni
289) i Kodit Penal Estonez.


